
Bu il iyulun 31-də Azərbaycan 

Prezidenti İlham Əliyevin yanında 
sosial-iqtisadi sahə üzrə keçirilən 
müşavirədə qeyd olunub ki, 
ölkəmizdə sənaye, enerji sahələri 
ilə yanaşı, qeyri-neft sənayesində, 
xüsusilə aqrar sektorda da rekord 
göstəricilər əldə edilir. Əlamətdar 
haldır ki, kənd təsərrüfatı 
məhsulları bu ilin 6 ayında 13 faiz 
artmışdır. Ən çox artım bitkiçilik 
sahəsində müşahidə olunmuş-
dur. Belə ki, burada artım 25 faiz 
artmışdır. 

Dövlətimizin başçısı aqrar 
sahədə inkişafı izah edərkən 
demişdir ki, ölkədə bu sahəyə 
qoyulan investisiyalar, aparılan 
islahatlar, verilən subsidiyalar, 
kənd təsərrüfatına elmi yanaşma 
öz nəticəsini verməkdədir. Prezi-
dent əmin olduğunu bildirmişdir ki, 
Azərbaycanda gələcək illərdə də 
kənd təsərrüfatı dayanıqlı şəkildə 
inkişaf edəcək, beləliklə, bu amil 
ölkəmizdə həm məşğulluğun, 
eyni zamanda, kənd təsərrüfatı 
ixracının artırılmasına xidmət 
göstərəcək.

Müşavirədə çıxış edən kənd 
təsərrüfatı naziri İnam Kərimov 
bildirmişdir ki, başçılıq etdiyi 
qurumun əsas vəzifəsi taxılçılıq-
la bağlı olub. Bu il 1 milyon 12 
min hektarda taxıl əkini həyata 
keçirilib. Bunun 670 min hektarını 
buğda, 342 min hektarını isə arpa 
əkini təşkil edib. Həyata keçirilən 
tədbirlər nəticəsində bu il ölkədə 
taxıl biçini 20 gün tez başa çatıb. 
Ötən illə müqayisədə hər hektar-
dan təxminən 2 sentner daha çox 
məhsul əldə edilib. 

Aqrar sektorda baş verən 
müsbət proseslər böyük iqtisadi 
potensialı olan Muğan bölgəsində 
də özünü bariz şəkildə göstərir. 
Bölgədə taxılçılıq fermerlərinin 

builki uğurları xüsusilə 
diqqətəlayiqdir. Bunu nəzərə 
alaraq oxuculara bu il Muğanın 
bir sıra rayonlarında taxılçılığın 

inkişaf əldə olunan parlaq uğur-
lar, bu qələbələri şərtləndirən 
əsas səbəblər barədə söz açmaq 
istəyirik. 

Muğanın ən böyük rayonların-
dan olan Sabirabadda bu il son 
illər ərzində ilk dəfə olaraq taxıl 
sahələrindən 100 min ton məhsul 
toplanmışdır. Sevindirici haldır 
ki, məhsulun artımı ilk növbədə 
sahələrin məhsuldarlığının artırıl-
ması hesabına mümkün olmuşdur. 
Qeyd edək ki, ötən il sabirabad-
lı taxılçılar 24 min 645 hektar 
sahədə taxıl becəriblər və 97 min 
93 ton məhsul yığıblar.

Sabirabad Rayon Dövlət Aqrar 

İnkişaf Mərkəzinin direktoru Heydər 
Yaqubov bildirdi ki, rayonda ötən 
ilin payızında cari ilin məhsulu 
üçün 25 min 136 hektar sahədə 
taxıl əkilib ki, bunun da 9 min 600 

hektarını arpa, 15 min 536 hektarı-
nı isə buğda sahələri təşkil edib. 

Biçin kampaniyasına 
mütəşəkkil başlayan məhsul 
istehsalçıları qısa müddətdə 
zəmilərdən 100 min 100 ton 
məhsul toplayaraq işi uğurla başa 
çatdırıblar. Yığılmış məhsulun 63 
min 912 tonu buğda, 36 min 196 
tonu isə arpa olub. Biçin aparılan 
hər hektardan 39 sentner məhsul 
götürülüb ki, bu da ötən ildəkindən 
1 sentner çoxdur. Ayrı-ayrı fermer 
təsərrüfatlarında məhsuldarlıq 
ümumirayon göstəricisindən xeyli 
yüksək olub.

H.Yaqubov bizimlə söhbət 
zamanı bu mövsümdə rayon-
da ən çox məhsul istehsal 
edən fermerlərin adlarını fəxrlə 
çəkdi. Təcrübəli fermer Mirhabil 
Səmidovun adını birinci çəkdi. 
Dedi ki, onun başçılıq etdiyi bu 
fermer təsərrüfatı rayonda ən çox 
taxıl məhsulu toplayıb. Belə ki, fer-
mer bu il ötən il 150 hektar sahədə 
taxıl əkib və bu il hər hektardan 42 
sentner məhsul götürüb. 

Fermer Yaşar Nağıyev də 
becərdiyi 99 hektar sahənin hər 
hektarından orta hesabla 42 sent-
ner məhsul əldə edib. Mirhəmid 
Həmidov, Dədəkişi Dövlətov kimi 
qabaqcıl taxılçılıq fermerləri də bu 
yüksək məhsuldarlığa nail olublar. 

H.Yaqubov hesab edir ki, 
rayonda taxılçılığın inkişafı 

dövlətimizin bu sahəyə göstərdiyi 
diqqət və qayğı sayəsində 
mümkün olub. Məsələn, təkcə bu 
il rayonda 12312 hektar buğda 
sahəsinə 90 manat hesabı ilə 
1108121 manat veriləcək. Belə 
təşviqedici tədbirlər fermerlərin 
taxılçılıq sahəsinə marağını artırır. 

Mirhabil Səmidovdan builki 
uğurları barədə söz açması-
nı xahiş edəndə həvəslə razı 
oldu. Bildirdi ki, ölkəmizin bütün 
fermerlərinin uğurları kimi, onun 
da əldə etdiyi müsbət nəticələr, ilk 
növbədə Azərbaycan Prezidenti 
İlham Əliyevin müdrik liderliyi 
ilə Azərbaycan dövlətinin bir an 
azalmayan diqqət və qayğısı 
sayəsində mümkün olub. Fermer 
sonra bunları dedi: 

– Mən şəxsən bundan sonra 
da böyük həvəslə çalışacağam ki, 
möhtərəm dövlət başçısının bizə 
göstərdiyi qayğıya əməli işlərlə 
cavab verim. Məsələn, gələn il 
taxıl sahələrindən orta hesabla 
azı 45 sentner məhsul götürməyi 
planlaşdırırıq. 

Ölkəmizin ən böyük taxıl-
çılıq rayonlarından biri Saatlı 
rayonudur. Bu ilin məhsulu üçün 
2018-ci ilin payızında 19044 
hektar sahədə buğda, 5822 
hektar sahədə isə arpa olmaqla, 
ümumilikdə 24866 hektar sahədə 
taxıl bitkisi əkilmişdir. Builki taxıl 
biçini uğurla başa çatdırılmışdır. 
Göstəricilər də fərəhlidir. Belə ki, 
19044 hektar sahədən 42,9 sent-
ner olmaqla 81698,76 ton buğda 
məhsulu, 5822 hektar sahədən 
36,2 sentner olmaqla 21075,64 
ton arpa məhsulu, ümumilikdə 
isə 24866 hektar sahədən 41,3 
sentner olmaqla 102774,4 ton taxıl 
məhsulu əldə olunmuşdur. 

Saatlı rayonunun fermerləri 
hesab edirlər ki, builki biçin kam-
paniyasının tez və itkisiz başa 

çatdırılmasında rayon mexaniza-
torlarının böyük əməyi olmuşdur. 
Taxıl biçininə ümumilikdə, 60 kom-
bayn cəlb olunmuşdur ki, onların 
düzgün dislokasiyası nəticəsində 
taxıl biçini müvəffəqiyyətlə başa 
çatmışdır.

Saatlı Rayon Dövlət Aqrar 
İnkişaf Mərkəzindən dedilər ki, 
bu il rayonda taxıl sahələrinin 
məhsuladarlığı yüksəlib. Rayon 

üzrə orta məhsuldarlıq 40 
sentnerdən çoxdur. Elə taxıl isteh-
salçıları vardır ki, onun aqrotexniki 
qaydalara düzgün əməl etməklə 
daha yüksək göstəricilərə nail ola 
biliblər. 

Təcrübəli fermer Hikmət 
Zeynalov ötən il 155.5 hektar 
taxıl sahəsində payızlıq buğda 
əkmişdi. Bu il həmin sahədən 671 
ton məhsul əldə edilmişdir. Orta 
məhsuldarlıq 45 sentnerə yaxın 
olmuşdur. 

Fermer Hikmət Zeynalov qeyd 
etdi ki, Azərbaycan Prezidenti 
İlham Əliyevin təşəbbüsü və 
rəhbərliyi ilə regionların sosial-
iqtisadi inkişafına dair Dövlət 
proqramlarının uğurla həyata 
keçirilməsi son illər bölgələrdə 
aqrar sahənin sürətli inkişafı 
üçün etibarlı zəmin yaratmışdır. 
Onun fikrincə, Saatlı rayonun 
təsərrüfatlarında icra olunan 
meliorativ tədbirlər rayonda digər 
sahələr kimi taxılçılığın inkişafına 
xüsusilə müsbət təsir göstərmişdir. 

Bu il İmişlidə də taxıl yığımı 
kampaniyası uğurla təşkil olun-
muşdur. Rayon taxılçıları ötən ilin 
payızında 19 min 37 hektar taxıl 
əkiblər, bunun da 6 min 322 hek-
tarını arpa, 12 min 715 hektarını 
isə buğda sahələri təşkil edib. Biçin 
aparılmış arpa sahələrindən 21 

min 621 ton, buğda zəmilərindən 
isə 49 min 200 ton məhsul götü-
rülüb. Arpa sahələrinin hər hekta-
rının məhsuldarlığı 34,2 sentner, 
buğda sahələrində isə 38,7 sentner 
olub. Rayon üzrə hər hektar 
taxıl sahəsinin məhsuldarlığı 37,5 
sentner təşkil edib ki, bu da ötən 
ildəkindən 1,3 sentner çoxdur.
Qeyd edək ki, imişlili əkinçilər bu 
il ötən ildəkindən 2451 ton çox 
məhsul istehsal ediblər.

Son illər Hacıqabul rayo-
nunda taxılçılıq istiqamətində 
nəzərəçarpan uğurlar əldə olun-
muşdur. Rayonda cari ilin məhsulu 
üçün əkilmiş 36933 hektar sahədə 
taxıl məhsulu əkilərək becərilmişdir. 
Taxıl biçinini tez və itkisiz başa 
çatdıran hacıqabullu taxılçılar bu il 
ötən ildəkindən xeyli artıq buğda və 
arpa məhsulu toplaya biliblər. 

Əlamətdar haldır ki, rayonda 
toxumçuluğun inkişafına xüsusi 
diqqət yetirilir. Bu il rayon üzrə 
4300 ton yüksək reproduksiyalı 
taxıl toxumu istehsal olunmuşdur 
ki, bu, əvvəlki illərdə olduğundan 
xeyli çoxdur. Bununla da rayon 
fermerləri növbəti ilin məhsulu 
üçün toxuma olan tələbatı demək 
olar ki, tam yerinə yetiriblər, 
üstəlik, digər rayonlara toxum 
təminatında kömək göstərilir. 

Rayonda hazırda yazlıq əkinlər 
tam başa çatdırılmışdır. 5285 
hektar sahədə əkilmiş yazlıq 
bitkilərdən 788,7 hektar dənli və 
dənli-paxlalı 573,8 hektar tex-
niki, 1411 hektar kartof, tərəvəz 
və bostan, 2485 hektar isə yem 
bitkiləri təşkil etmişdir.

Təqdirəlayiq haldır ki, Ha-
cıqabulda taxılçılıqda pivot və 
çiləmə kimi mütərəqqi suvarma 
sistemlərindən geniş istifadə 
edilməyə başlanmışdır. Məqsəd 
sahələrin məhsuldarlığının artırıl-
masına nail olmaqdır. 

Səməd HÜSEYNOĞLU, 
“Xalq qəzeti”nin bölgə müxbiri

“Nəsimi” filminin ərsəyə gəlməsi 
ulu öndər Heydər Əliyevin təşəbbüsü 
ilə baş tutub. Qeyd edək ki, filmin 
keyfiyyətli olması üçün xarici valyuta 
ilə alınan kinoplyonkaya çəkilirdi. Ona 
görə də çəkiliş üçün əlavə vəsait tələb 
olunurdu. Heydər Əliyevin tapşırığı ilə 
çəkilişə ayrılan vəsaitdən əlavə dövlət 
büdcəsindən də pul verildi. Məhz 
Heydər Əliyevin istəyilə filmin rejissor 
işi Həsən Seyidbəyliyə həvalə olun-
muşdu.

Kamil insan problemini ortaya 
qoyan Nəsiminin fəlsəfəsini ekran-
da canlandırmaq, gəncliyi bu dərin 
fəlsəfi dünyagörüşünün işığına cəlb 
etmək, Şərq renessansının dahi 
nümayəndəsi, Azərbaycan fəlsəfi 
poeziyasının banisi İmadəddin 
Nəsiminin tarixə dönmüş həyatına 
tamaşaçı marağı cəlb etmək həm 
ssenaristdən, həm də rejissordan 
xüsusi məharət tələb edirdi. Rejissor 
və ssenaristin əsas materialı şairin 
çoxcəhətli, dərin mənalı poeziyası 
olmuşdur. Bu, bir tərəfdən müəlliflərə 
müəyyən dərəcədə çətinlik yaratsa da, 
digər tərəfdən hər ikisinin yaradıcılıq 
təxəyyülünə geniş imkanlar vermişdi. 

Nəsimi kimi şəxsiyyət haqqında 
filmin ədəbi ssenarisi güclü olmalı idi 
və bu işdə İsa Hüseynovun əməyi 
danılmazdır. İsa müəllim rejissora 
material qıtlığı yaşatmadı. Bu filmdə 
həm ssenari, həm də rejissor işinin 

möhtəşəmliyi mükəmməl bir ekran 
əsərinin yaranmasına rəvac verdi.

 Qeyd edək ki, çəkiliş prosesində 
ssenaridə yer alan təriqətçiliklə bağlı 
nüanslara heç bir qadağa qoyulma-
mışdır. Müəlliflər çəkilişinə 1972-ci 
ildə başlanan ekran əsərində həm 
elmi, həm tarixi, həm də etnoqrafik 
cəhətdən dəqiqliyi saxlamaq üçün 
görkəmli nəsimişünasların, filoloq-
ların, sənətşünasların məsləhət 
və təkliflərindən istifadə etmişlər. 
Görkəmli ədəbiyyaşünas alim Əli 
Fəhmi filmin məsləhətçisi olmuşdur.

Nəsiminin yaşadığı dövr ən 
mürəkkəb, keşməkeşli bir dövr idi. 
Nəsimi təkcə şair deyildi. O, Qura-
nı, islam, hüquq və şəriət elmlərini 
mükəmməl mənimsəmiş və bunlar-
dan öz əsərlərində məharətlə istifadə 
etmişdi. Bundan başqa, Nəsimi fəlsəfə 
elminə də dərindən bələd idi. 

Belə mürəkkəb şəxsiyyət haq-
qında film çəkmək rejissor Həsən 
Seyidbəylidən böyük məsuliyyət 
tələb edirdi. İlk növbədə bu rolda kimi 
çəkəcəyini qətiləşdirə bilmirdi. Özü bu 

barədə deyirdi: “Nəsimi” filmi üzərində 
işləməyə başlayanda əsas rola kimi 
dəvət edəcəyimiz barəsində çox götür-
qoy etməli olduq. Nəsimi əfsanəvi bir 
dəyanətə, yüksək insani keyfiyyətlərə, 
ülvi, poetik bir vüsətə malik şəxsiyyət 
idi. Belə bir obrazı yaratmaq üçün bö-
yük təcrübəyə, yüksək istedada malik 
aktyor tapılmalı idi. Bəziləri xaricdən 
aktyor dəvət olunmasını təklif edirdilər. 
Nəsimi roluna dəvət olunan aktyorda 
bir çox keyfiyyətlər vəhdət tapmalı idi. 
Buna görə də biz həmin qəhrəmanı 
məhz azərbaycanlı aktyorlar arasında 
axtarmaq qərarına gəldik və axtarışlar 
bizi Rasim Balayevlə qarşılaşdırdı.”

 Rasim Balayev Nəsimi roluna 
dəvət olundu və bu rolda çəkildi. 
Xalq artisti Rasim Balayev sonra-
lar müsahibələrində deyir: “Fimin 
yaradıcıları istəyirdi ki, yeni sima 
təqdim etsinlər. Buna baxmayaraq, 
mənim özümdə inam yox idi. Çün-
ki o vaxt bir neçə filmdə yoxlansam 
da, məni çəkməmişdilər. Buna görə 
də inamım qalmamışdı. Eşitmişdim 
ki, hətta Rusiyadan aktyor dəvət 

etmək istəyirlər. Həmin vaxtlar mənim 
xəbərim olmasa da, sonradan eşit-
dim ki, filmə çəkilməyimə rəsmi 
dairələrdən etiraz edənlər olmuşdu. 
Amma Həsən Seyidbəylinin israr və 
xahişindən sonra mənim çəkilməyimə 
razılıq veriblər. Çünki Həsən müəllim 
məndən başqa heç kimi bu obrazda 
görə bilmədiyini deyib. Rejissor filmin 
ən vacib səhnələrini bizə məşq etdirdi. 
Beləliklə, H. Seyidbəylidə tam əminlik 
yarandı və mən Nəsimi roluna təsdiq 
olundum”.

“Nəsimi” tarixi bir film idi. Bu cür 
filmləri çəkmək çətindir. O mühiti 
yaratmaq üçün kostyumlar, obrazların 
dəqiq seçilməsi, libaslar, interyer, hər 
şey ayrı-ayrılıqda şərt idi. Bu ekran 
əsərində kütləvi səhnələr də çoxdur. 

Bu baxımdan Həsən müəllim hər şeyi 
birəbir həyata keçirirdi. Rejissor öz 
estetikasını, səmimi, yaxından, içdən 
danışıq tərzini bu filmə gətirmişdi. 
Hər kəs öz yerində idi. Məsələn, 
Yusif Vəliyevin Teymurləng surəti 
mükəmməl bir obrazdır və aktyor bu 

rolu yüksək sənətkarlıqla ifa 
edib. Onu da qeyd edim ki, bu 
rola Xalq artisti Adil İsgəndərov 
da dəvət olunmuşdu. Amma sı-
naq çəkilişləri vaxtı Adil müəllim 
deyib ki, Teymurləngi Yusif 
məndən yaxşı yarada bilər, mən 
bu roldan imtina edirəm. 

Filmdə çox maraqlı aktyor 
ansamblı var. İsmayıl Os-
manlının ( Fəzlullah Nəimi), 
Səməndər Rzayevin (Şirvanşah 
İbrahim), Məmmədrza Şeyxza-
manovun (şeyx Əzəm), Muxtar 
Maniyevin (Miranşah), Əbdül 
Mahmudovun (dərviş) gənc 
aktrisa Xalidə Qasımovanın (Fa-
tima) rollarını xüsusi olaraq qeyd 
etmək istərdik.

Filmin çəkilişlərinə hazırlıq 
dövründə rejissoru yaradıcı 
heyətə kimlərin dəvət olunacağı 
da çox düşündürürdü. Musiqini 
kimə həvalə etmək məsələsi 
əvvəlcədən həll olunmuşdu. 
Çünki Xalq artisti, bəstəkar Tofiq 
Quliyevin kino musiqisi sahəsindəki 
uğurları rejissora tanış idi. Filmə mu-
siqi yazmağı ona həvalə etmişdi. Tofiq 
müəllim deyirdi: “Nəsimi” filmi mənim 
üçün ciddi yaradıcılıq axtarışları ilə 

əlamətdar oldu. Burada musiqi yara-
dıcılığının müasir formaları ilə yanaşı 
elə ifadə vasitələri tapmaq lazım idi 
ki, tamaşaçıları Nəsiminin poeziya 
aləminə, uzaq keçmişə aparsın. Ax-
tarışlarım məni belə bir fikrə gətirdi ki, 
musiqinin əsasını xalq musiqi yaradı-

cılığının klassik nümunəsi olan mu-
ğam təşkil edə bilər”. Hər zaman lirik, 
romantik, şən, şux melodiyalar yazan 
bəstəkarın Nəsimi kimi klassik şairin 
“intonasiyasını”, sufi ideyalarını hiss 
etməsi və musiqiyə “çevirməsi” məhz 
ciddi yaradıcılıq axtarışlarının nəticəsi 
idi. Əslində, bəstəkarın çoxşaxəli, 
dərin istedadı hər mövzuda yazma-
ğa, işləməyə imkan verib. Amma 
yenə də bu mövzuda o cür uğurlu 
musiqilərin bəstələnməsi Tofiq Quliyev 
böyüklüyünün, istedadının daha bir 
təsdiqidir. Rəssamlar Mais Ağabəyov 
və Məmməd Hüseynovun, operator 
Rasim İsmayılovun filmdəki uğurlu 
yaradıcılıq axtarışları öz bəhrəsini 
vermişdir.

 “Nəsimi”dən sonra çəkilən tarixi 
filmlər bu qədər uğurlu, inandırıcı alın-
madı. Çünki bu filmdə insan faktoru 
vardı. Tarixi film olmağına baxma-
yaraq, insan ruhunun azadlığı öndə 
tutulmuşdu.

1974-cü ildə Bakıda keçirilən VII 
Ümumittifaq kinofestivalında “Nəsimi” 
ən yaxşı tarixi film, Rasim Balayev isə 
kişi rolunun ən yaxşı ifaçısı nominasi-
yalarında mükafatlara layiq görüldü.

M.MÜKƏRRƏMOĞLU,  
“Xalq qəzeti”

Taxıl istehsalı 40 faiz artıb. Məhsuldarlıq da 
kifayət qədər yüksəkdir. Əvvəlki illərlə müqayisədə 
indi orta məhsuldarlıq 30 sentnerdən çoxdur. Ancaq 
elə təsərrüfatlar var ki, orada məhsuldarlıq 60 sent-
nerdir və ondan da çoxdur. Yəni, bu, onu göstərir ki, 
müasir yanaşma, kənd təsərrüfatının elmi əsaslarla 
inkişafı məhsuldarlığı böyük dərəcədə artırır və 
artıracaq.

İlham ƏLİYEV 
Azərbaycan Respublikasının Prezidenti

Muğanda taxılçılığın 
inkişafı sürətlənir

Nəsiminin kino obrazı 
NECƏ YARANDI?

Azərbaycan kinosunda 
elə filmlər var ki, onlar 
tariximizi, milli-mənəvi 

dəyərlərimizi yaşadan sənət 
nümunələridir. Söz yox 
ki, belə filmlər arasında 
“Nəsimi” ekran əsərinin öz 
yeri vardır. Xalq yazıçısı 
İsa Hüseynovun ssenarisi 
əsasında lentə alınmış bu film 
Azərbaycan xalqının görkəmli 
şair və filosofu, hürufi 
təriqətinin nümayəndəsi, 
insan zəkasının və 
hisslərinin tərənnümçüsü 
olan İmadəddin Nəsimiyə 
həsr olunub. Film şairin 600 
illik yubileyi münasibətilə 
çəkilmişdi.


